
Кириш

1988  йилда Халқаро Нобел  мукофотининг Париждаги  йиғилиши   Мурожаатномасида инсоният ХХI асрда яшаб қолишини истаса, 25 аср илгари яшаб ижод этган Конфуцийнинг донишмандлигидан яхши хабардор  бўлмоғи  даркор
 деган фикр қайд этилди.
Нима сабабдан бундай хулосага келинди? 
Маънавий-ахлоқий соҳада цивилизациявий ҳаётнинг қарор топиши энг радикал тарзда бўлиб, инсон руҳиятида ўзгача тафаккурни, унда эса, турли хил дунёқарашни келтириб чиқарди. Бу жараён дунё мамлакатлари тараққиёти эволюцияси, унга таъсир қиладиган технологик жараёнлар, ижтимоий-иқтисодий, сиёсий, маънавий, ахлоқий, мафкуравий жараёнларнинг глобаллашуви муаммолари билан узвий алоқадорликда кечмоқда. “Глобал муаммоларнинг даҳшатли кўлами шу даражада реалки, – деб ёзади тадқиқотчи А.Печчеи, – инсоният бундай таҳликали ҳолатдан фақатгина ўз тафаккури ва хулқ-атворидаги ўзгаришларни шакллантирибгина қутулиши мумкин”
.

Конфуций хаёт мазмуни ва олижаноб инсон масаласини кўтариб чиққан илк файласуф хисобланади. Мутафаккир  таъкидлаган  билимлар ҳам назарий ҳам амалий жараён бўлиб, унга мувофиқ ҳаётда инсон томонидан ахлоқий талабларнинг бажарилиши зарурлиги асосланган. “Олижаноб инсон  ҳақидаги тасаввур уч хил кўринишга эга, - дейди Конфуций. Узоқдан қараганда у жуда жиддий кўринади. Яқинлашгач, у мулойим туйилади. Унинг гапларини эшитганда чўрткесар бўлиб кўринади. Олижаноб инсон дунёвий ишларни бир-биридан ажратиб бажармайди, балки бурчга кўра иш қилади, у кийим ва емакка эмас, балки ҳақ йўлга интилади. Ахлоқлилик ва ҳаққонийлик, камтарлик ва ёмонликка яхшилик билан жавоб бериши орқали ҳам уни илғаш мумкин. Олижаноб инсон қўл остида ишлаш осон, лекин унга ёқиш жуда мушкул. Унинг этибори тўғри йўл билан қозонилмаса, акс ҳолда у буни ёқтирмайди. У инсонлардан фойдаланишда ҳар бир шахснинг қобилиятига қараб одилона иш кўради. У мудом қонун ва интизомни ўйлайди. Олийжаноб инсон тўққизта нарсани ўйлаши керак. Булар: кўрганини англадими ё йўқ; эшитганини аниқ эшитдими йўқ; юзидаги ифодаси ёқимлими ё йўқ; ташқи қиёфасида эҳтиром зоҳирми ё йўқ; суҳбатдаги сўзлари самимийми ё йўқ; ишига нисбатан тиршқоқми ё йўқ; савол туғилганда сўраши керакми ё йўқ;  ғазабини сочиш ёмон оқибатларга олиб келадими ё йўқ; эришиш мумкин бўлган нарса адолатга мувофиқ келадими ё йўқ”
.

Конфуций фикрига кўра ахлоқ  қоидаларига амал қилинмаган эҳтиром, беҳуда уриниш бўлиб чиқади ҳамда ахлоқ қоидаларига амал қилинмаган эҳтиёткорлик қўрқувни, ахлоқ қоидаларига амал қилинмаган мардлик ғалаённи, ахлоқ қоидаларига амал қилинмаган тўғрисўзлик захархандаликни келтириб чиқаради.  
Ҳаётнинг мазмуни бу объектив аник мазмунга эга бўлган ахлокий мазмун касб этувчи ўлчов. Уни англаб етиш ва онгли муносабатга киришиш бу хаёт, субъектив ёндашув бўлиб, унинг мазмунини англаб етишдир. Индивиднинг хаёти унинг онглилик даражасидан катьий назар мазмунга эга бўлиши мумкин. Инсон хаётининг мазмуни уни яшаш жараёнида, фаолиятидан амалга оширилади. Шу боисдан хам у максадлар ва хаёт мазмуни спектри сифатида кўринади. Хар кандай холатда хам инсон яшаши, у ўзини дунёга кўрсатиш имкониятига эга бўлиши, ўзининг мохиятини билдириши керак. Инсон хаёти мазмунли бўлиши учун у доимо кимгадир керак ва фойдали бўлиши, унинг фаолияти ахлокий муносабатлар ва ахлокий фаолият нуқтаи назардан амалга оширилиши зарур. Качонки инсон ўз фаолиятидан коникса, одамларга фойда келтирса, унинг борлиги ахлокийлик билан безанган булса, фаолияти эзгулик ва адолатга таянса, унинг хаёти мазмунли ўтади. 
Хозирги глобаллашув шароитида инсон учун кулай вазиятларни шакллантирувчи, барча жамиятларга бирдек такдим этиш мумкин бўлган ахлоқият моделидагина мазмун-мохият ва онглилик англаб олинган йуналишда уйғунлик касб эта олади. Чунки хаёт мазмунини англаб етиш - ўзликни англаш. хаётда ўз ўрнини, менини топишдир. Бу хусусда ўз вақтида антик юнон мутафаккири Платон “бизга хуш келадиган ва ҳар бир одам учун қонун сифатида ихтиёрий қабул қилса бўладиган ҳамда шу қатори ёқимли, дилхуш, энг яхши ва зебо, одамлар эриша оладиган, саодатманд яшаса бўладиган қанча ҳаёт турлари бор? Ушбу ҳаёт турлари – мулоҳазали (онгли), оқил, мардона, соғлом ҳаёт. Бу  тўрт турга тўрттаси қарама-қаршидир: мулоҳазасиз (онгсиз), бебош, қўрқоқ, носоғлом. Кимки мулоҳазали ҳаёт билан таниш бўлса, у ҳар жиҳатдан осойишта кечади: унинг дардлари осойишта; ҳузурлари ҳам осойишта; унда бўшаштирувчи эҳтирослар ҳам, жунбушга келувчи ҳоҳишлар ҳам йўқ. Аксинча, бебош ҳаёт қўполликларга тўла...”
деб таъкидлаган эди.
 Хаёт мазмуни тушунчаси максад тушунчаси билан узвий боғлик. Инсон онгида максад келажак образини яратади. Хакикатда эса унинг карашлари, эхтиёжлари ва идеалларига жавоб беради. Максад бу хаётнинг мазмуни эмас, чунки инсон хар доим хам яхши ниятни амалга оширишни максад килиб олмайди, качонки максад ахлокийлик нуктаи назардан килинган бўлса, унинг мазмун-мохияти эзгулик йуғрилган бўлсагина хакикий хаётнинг мазмунини англатади. Чунки максад бу аниқ чегара, хаётнинг мазмуни эса инсоннинг барча харакати, йўналтирилган хулк-атвор максадни аникловчи асосий бош тизимдир.
Инсоннинг ижтимоий мақсади ва ҳаётий мўлжаллари реаллиги уларнинг социомаданий вазиятлар (иқтисодий, социал ва психологик шарт - шароитлар) га мувофиқлигига кўп жиҳатдан боғлиқ. Бу ўринда маънавий ахлоқий соғломлик инсонниг ҳаёт мазмунини белгилайди, табиийки, унга юксак ахлоқ, яшашнинг маъноси ва тўлақонлиги ҳақидаги ғоялар, ўз–ўзи ва атроф-муҳитга ижодий ёндашиш тамойиллари, муҳаббат ва эътиқод таъсир этиб туради. Буларнинг барчаси инсоннинг ҳаёт тарзи, унинг оқилона мўлжалларига алоҳида ҳолда ҳам, яхлит ҳолда ҳам таъсир кўрсатади, унинг камолоти учун объектив ижтимоий маъданий муҳитни вужудга келтиради
. 

Қатъий  ҳаётий  йўналиш ва ўз ҳаётий стратегияларини ишлаб чиқиш - бу мураккаб замонавий дунёда инсон мослашувининг зарур шартларидир. Бу борада:
– илм  билан  хулқ-атвор, сайи-ҳаракатларнинг  ўзаро бирлиги инсонни  донишмандлик,  комил  инсон даражасига элтади;
· шахс камолотида ижобий фазилатлар ва одатларни қарор топтириш қанчалик қийин ва мушкул бўлса, маънавий-ахлоқий қиёфага чирмашиб олган салбий жиҳат ва одатлардан халос бўлиш бундан ҳам мураккабдир;

· жамиятнинг ижтимоий- иқтисодий  маънавий ҳаётидаги муаммолар, кишиларнинг турмуш тарзи, тафаккуридаги, руҳиятидаги ўзгаришларни инсоний фазилатлар устуворлигига йўналтириш учун унинг илмий – назарий ечимига жиддий ёндашиш керак;
· шахснинг аввало ўзига нисбатан  танқидий таҳлилнинг шаклланиши, ўз манфаатини жамият манфаати билан уйғунлаштиришининг асосида инсоннинг ўзини-ўзи назорат қилиши, ўзини-ўзи бошқариши ва англаши сингари маънавий ва синергетик жиҳатлар бирлиги ётади;
· меҳнатсеварлик киши камолотининг асосий омилларидан бири ҳисобланади. У одамни муҳтожликдан, ҳаётдан зерикишдан, ахлоқий бузилишдан асрайди, унинг (умрининг) мазмунли бўлишига кўмаклашади, тўлатади;
· тафаккур, эркинлик, ижодкорлик шахс маънавий борлиғининг ажралмас хоссалари ва улар шахс ҳаёти ва фаолиятига турлича таъсир кўрсатади.
“Бахтга эришишнинг бирдан-бир йули, - деб таъкидлайди Фаробий. – эзгу ишларни хайрли ниятлар ила бажариш, фазилатли амалларга, ишларга таяниш баробарида разолат ва бахтсизлик келтириб чикариши мумкин бўлган ишлардан узини тия билишидир”
.
Инсонни ихтиёрий фаолият, яъни кўнгилли ишга чорловчи истакнинг негизида ҳар бир кишига хос бўлган шахсий ва ижтимоий эҳтиёжлар ётади. Жумладан, бошқаларга наф келтириш, ўзини намоён қилиш ва мулоқот истаги кишини фаолликка етаклайди. Кишида ижтимоий жиҳатдан эътирофга бўлган эҳтиёж ҳам мавжуд. Профессионал ва ҳаётий тажрибани қўллаш истаги ҳам кишини шундай фаолиятга чорлаши мумкин. Ўз имкониятларини ишга солиш, ўз ғояларини татбиқ этиш истаги ҳам кишини ҳаракатлантирувчи кучга айланиши мумкин. Ижтимоий жараёнларга таъсир кўрсатиш ва иштирок этиш эҳтиёжи ҳам кишини фаолликка етаклайди. Шу нуқтаи назардан олиб қаралганда маънавият ва ахлоқият тасодифий ҳодиса эмас. 
Европанинг аксарият олимларининг фикрича, ҳозирги кунда маънавиятсизлик ахлоқ принципига айланиб бормоқда. Ахлоқсизликни  маданият  деб  билиш ва аксинча, асл  ахлоқий қадриятларни менсимасдан, эскилик сарқити деб қараш, анънавий маънавий қадриятларни қолоқлик, қабила-уруғчилик белгиси, озод одам учун ортиқча даҳмаза, кишан дегувчилар назарида ҳамма  нарса  нисбий,  жумладан, ахлоқ  меъёрлари  ҳам. Ҳар бир даврнинг ўз “ахлоқи” бор,  доимий  қадарият  йўқ, дейдилар. Улар назарида ахлоқ сиёсий мақсадларга хизмат қилиш керак. Мақсадга эришиш учун ҳамма воситаларни қўллаш жоиз, бу йўлда керак бўлса,  шайтон билан ҳам ҳамкорлик қилиш мумкин. Ёки эркинликларни  қонунлаштириш  жараёнида  эркинликлар  оқибатида юзага  келиши мумкин бўлган ахлоқий бузилишлар, маънавий тубанликлар, маданий ҳаёсизликларга  умуман  эътибор  қаратилмади.  Чегараланиб қолган маънавий, ахлоқий маданият  сўнгги давр авлодлари характерига етакчи хусусиятлар сифатида тўла етиб бормади. Чексиз эркинликлардан келиб чиққан тарбия цивилизациялашган ҳаётда ибтидоий эркин яшаш истагини вужудга келтирди. Моддий  жиҳатдан  юксак  тараққий этган давлатларни ахлоқий жиҳатдан боши берк – таназзул кўчасига киритиб қўйди.  Шу каби ҳолатлар бугунги тараққиётга, инсон ҳаёти, оила муқаддаслиги  ва ёшлар тарбиясига катта хавф солмоқда ва кўпчилик бутун жаҳонда бамисоли бало-қазодек тарқалиб бораётган бундай хуружларга қарши курашиш нақадар муҳим эканини англаб етмоқда.  Бугунги  замон  воқеликка очиқ кўз билан, реал ва ҳушёр қарашни, жаҳонда  ва  ён – атрофимизда  мавжуд  бўлган,  тобора  кучайиб  бораётган  маънавий  таҳдид ва хатарларни тўғри баҳолаб, улардан тегишли хулоса ва сабоқлар чиқариб яшашни талаб этади. “Инсон бирор бир ишга азму қарор этар экан, яхшилик ва ёмонлик, ахлоқийлик ва ахлоқсизлик ўртасидан ўзига йўл танлайди. Бу танлов инсоннинг ўзига боғлиқ бўлганлиги учун инсон ахлоқий масъулиятга эгадир”
. 

 Шу нуқтаи назардан глобал ахлоқ, дунё миқёсидаги қашшоқлик ва халқаро ёрдам, атроф-муҳит муаммолари, тинчлик ва саломатлик  каби турли хил муаммоларга дуч келадиган умумжаҳон қадриятлар ва меъёрларнинг мазмуни ва оқланиши учун танқидий ахлоқий текширув майдони ҳисобланади. Глобал ахлоқий қадриятлар қатъий маҳнода билимни ташкил этади, яъни  объектив равишда жорий билим, субъектив имтиёзлар ёки жамоавий битим.  Бунда – бузилмаслик, ҳамкорлик (мувофиқлаштириш) ва ижобий аралашув тамойиллари ахлоқият мезони бўлади.

Ахлоқият  маънавий фаолиятни, бу фаолиятни тартибга солувчи, бурчли бўлишнинг, инсонга қўйиладиган талабларнинг турли шаклларида юз берадиган ахлоқий муносабатларни ва мазкур муносабатларни тегишли тасаввурлар тарзида акс эттирадиган ахлоқий онгни ўз ичига олади. Ахлоқий онгнининг барча ана шу шакллари мантиқий жиҳатдан тартибга солинган тизимга бирлаштирилган бўлиб, бу тизим ахлоқий ҳаракатларни фақат буюршга эмас, балки муайян тарзда далиллаш ва баҳолашга имкон беради.

Инсоннинг бахтли бўлиши  ўз-ўзини билиш билан боғлик. Ўз-ўзини билиш ўз маънавий-руҳий оламини ўзгартириш билан кечади, шундан кейингина ҳаётни, ташқи дунёни ўзгартириши мумкин. Инсон  ўз  ўзини  ташкиллаштирувчи, бир ҳолатдан иккинчи ҳолатга ўтиб турувчи мураккаб системадир. У бир – бири билан узвий боғлиқ бўлган  табиий - органик,  ижтимоий - шахсий ва руҳий - ахлоқий тузилмаларнинг бир бутунлигидан ташкил топган. Ушбу тузулмалар уйғунлиги ўз-ўзини ташкиллаштириш ва такомиллаштириш имконини оширади. Ахлоқий тузилма бошқа тузилмалар сингари ўз-ўзини ташкиллаштириши  турли усуллар билан юзага келади. Ахлоқий қадриятлар  шундай усуллардан бири ҳисобланади. Инсоний фазилатларни шакллантирувчи, шахс маънавий қиёфасини белгиловчи воситалар бевосита ахлоқий қадриятлар билан боғлиқдир. Инсон улғайиб борган сари ижтимоий муносабатларга тўлароқ тортилар экан, уларнинг қадриятлар тўғрисидаги тасаввурлари ҳам кенгайиб ва чуқурлашиб боради. Ижтимоийлашув жараёни, яьни инсон фарзандининг улғайиши, унинг мавжуд ижтимоий маданий тажрибаларни, жамиятда тўпланган меҳнат кўникмалари ва малакаларни билиши, меъёр ва анъаналарни ўзлаштириши жараёнлари айни пайтда қадриятларниҳам ўзлаштириши жараёнидир.

Ахлоқий қадриятлар мазмун моҳиятига кўра инсон тарбиясида функционаллиги ва ижтимоий характери билан аксиологик хусусиятга эга. Ахлоқий қадриятлар инсоний фазилат ва хислатлар уйғунлигини ўзида мужассамлаштирган, жамиятдаги ижтимоий тартиблар, ҳуқуқ, одоб нормаларини англаш, унга риоя қилиш ҳамда қадрлаш асосида такомиллашиб борадиган умуминсоний фазилатнинг ҳам фикрий, ҳам амалий меъёрлари мажмуидир. Ахлоқий фазилатлар табиатини теран таҳлил қилган Арасту фикрича, фазилат руҳнинг ҳолати бўла олмайди, уни инсонларга табиатнинг ўзи бермайди, балки табиат фазилатли бўлишнинг имкониятларини яратади, холос. Барча ахлоқий фазилатлар, хусусан, ҳалоллик, ростгўйлик, камтарлик, инсофлилик, хушмуомилалик, хайр-саховатлилик, сулҳпарварлик, оилапарварлик, хушфеъллик ва ҳоказолар фақат инсон фаолиятида намоён бўлади. Ахлоқий фазилат – фаолият, ҳатти-ҳаракат демакдир. Адолатли ишларни бунёд қилиш билан одам адолатли бўлиб боради, мардона ҳаракат билан мард бўлади. Одам жамиятда яшагани сабабли унинг ахлоқий фазилатлари ҳеч қачон соф, холис ҳолда намоён бўлмайди, балки фақат ижтимоий фаолиятдагина амалга ошади. Шунинг учун барча ахлоқий фазилатлар – ижтимоийдир
. Абу Наср Форобий бу хусусда шундай ёзади: “Фазилат муайян бир мантиқий мазмунда ифодаланган мавҳум тушунчагина эмас, балки одамнинг гўзалликка, яхшиликка эришиши учун қилинадиган фаолияти ва ҳатти-ҳаракатларининг аниқ ифодаси ҳисобланади”
. Алломанинг фикрича, одамни яхши ишларни қилишга ва гўзал хулқлар соҳиби бўлишга даьват этувчи ички (ахлоқий) сифатлар фазилатлар деб аталади. Инсонда ахлоқ, одоб, иймон, виждон, ҳалоллик, меҳнатсеварлик, байналминалчилик, инсонпарварлик, эътиқод, ватанпарварлик, миллий ва умуминсоний туйғу, бурч ва маъсулиятни ҳис қилиш каби ахлоқий сифат ва фазилатлар  қанчалик кучли  бўлса, жамият тараққиётининг заминлари ҳам кенгаяди, тинчлик, осойишталик, ҳамжиҳатлик барқарор бўлади. Бундай инсонлар қанча кўп бўлса,  жамият  шунча  баркамол  бўлади,  илм-фан, маданият ривож топади.

Фазилат нафақат ижтимоийлик, балки тарихийликни ҳам ўзида мужассамлаштириб, ҳар бир даврда кишилар томонидан ахлоқий фазилатларга умуман бир хил талаб қўйилган бўлса-да, айрим ҳолларда ахлоқий фазилатлар такомили кишиларнинг ҳаётий тажрибаси, билим савияси, эътиқоди нуқтаи назаридан турфа хиллик ҳам касб этади. Шоир Эркин Воҳидов айтганидек  “Минг асрлар ичра пинҳон...» яшаб келаётган катталарга ҳурмат,  қариндош-уруғлар ўртасида бир-бирларига самимий оқибат, қўни-қўшни ўртасидаги меҳр, бир-бирларини билиш, яқинлар ўртасида борди-келди қилиб туришлар, ўзини ҳам, ўзгани ҳам таниш  каби қадриятлар тарихи билан қонуний равишда боғланган.“Халқимиз характерида чуқур илдиз отган қатъият ва ўзига мустаҳкам ишонч, бошқалар дардига ҳамдардлик, ўзга халқлар тақдирига чуқур эҳтиром билан ёндашиш, адолатпарварлик, ҳалоллик сингари фазилатлар, жангаворлик ва мардлик, ватанпарварлик, эътиқод қатъийлиги, сўз ва иш бирлигига риоя қилиш, лафз ҳалоллиги каби хислатлар шубҳасиз, халқимиз тарихий тараққиёти давомида шаклланган”
. Буни эътироф этган Л.Левитин: “Яратганнинг ўзи ўзбекларга алоҳида жасорат ва матонат ато этган. Ор-номус  талаблари кишини ўзини қурбон қилишга мажбур қиладиган хатарли вазиятларда уларга тенг келадигани топилмайди. Ҳамдардлик, ўзаро ёрдам туйғуси ўзбекларнинг қон – қонига сингиб кетган; ўзбеклар мадад истаб келган одамни бало, офат олдида танҳо қолдирмайдилар. Юртдошларимиз иккинчи жаҳон уруши йилларида ўз тупроғидан уруш туфайли сургун бўлган юз минглаб одамларга бошпана берган, иссиқ – совуғидан  хабар олган, қорнини тўйғазган Ўзбекистон ўз қалбининг буюклигини бутун дунёга намойиш қилди”
. 

Ахлоқий қадриятлар тизимида меҳнатсеварлик  функциаллиги билан алоҳида аҳамият касб этади. Бошқача айтганда, ахлоқий қадриятларнинг бошқа барча шакллари ва улар такомили ҳам бевосита меҳнат орқали рўёбга чиқади.  Тасаввуф ва тариқат аҳлининг буюк намояндаси Баҳоуддин Нақшбанд ҳазратларининг “Дил ба ёру даст ба кор” (дилинг Аллоҳда, қўлинг ишда бўлсин) деган ҳикматида “Яратган Раббим ризқимизни ҳам беради”, - деб бирон-бир фойдали меҳнат қилмай, фақат тоат-ибодат билан мағрур юришни эмас, балки одам Аллоҳ таолони дилига жо қилиб, баҳоли қудрат меҳнати билан ризқу-рўз топиб яшаши зарурлигини уқтирилади. Ул зоти шариф айни қоидага аввало ўзлари амал қилганлар. Илмни, валийликни эмас, балки ҳалол тирикчилик манбаи сифатида кимхобга нақш солиш касбини танлаб, шу орқали оила тебратганлар. Бу касб ул зотга отадан “ота касб” сифатида мерос ўтган эди. Ҳаттоки, ўзларига хизматкор ҳам сақламаганлар. Шунингдек, ул зот талабаларни мадрасага қабул қилиш пайтида ёшлардан: “Бирон касбинг борми?”, - деб албатта  сўрар эканлар. Касби-кори, ҳунари йўқ болаларни ўқишга қабул қилмаганлар. Бунинг сабабини Нақшбанд ҳазратлари: “Агар киши ҳунарли бўлса, у киши билимини ҳақиқатга бағишлайди, ўз меҳнати билан кун кечиради. Борди-ю, касби бўлмаса, билимини тирикчиликка сарф этади, ҳалол меҳнатни унутади”,- дея изоҳлайдилар. 

Аллома  Абу  Райҳон Беруний: “Ҳар бир инсонниг ҳақиқий баҳоси унинг ўзи қодир бўлган ҳунар, ишни виждонан юксак маҳорат билан бажаришидир. Меҳнат - инсоннинг буюк бурчи, чунки ҳар қандай орзу қилинган мақсад, моддий ёки маънавий эҳтиёж меҳнат туфайли натижага эришади”
- деб, таъкидлайди.
Ҳалол касб қилиш ҳақидаги бир ҳадиси шарифларида Пайғамбаримиз (с.а.в.): “Кишининг энг лаззатли ва ҳалол егулиги касб қилиб топилган ризқидир”,-деган эдилар. Бу ҳадис меҳнат қилмай бошқаларнинг ҳисобига маишат қилиш хунук бир манзара эканини қайд этиш билан бирга, инсонларни пешона тери тўкиб, ҳалол ризқ топишга буюради”
.

Ҳусайин Воиз Кошифий “Юксак ахлоқий ва софдил киши ҳеч қачон меҳнатдан қўрқмаслиги керак”  деб,  меҳнатнинг ижтимоий-ахлоқий мавқеини улуғлайди. У инсоннинг том маънодаги яхши яшаши, унинг меҳнати орқали вужудга келишини таъкидлаб, меҳнат юксак ахлоқлилик ва софдиллик белгиси сифатида кўрсатилади.

Маълумки,  меҳнатнинг  қай даражада ёйилиши, унинг ижтимоий қадриятга айланиши кўп жиҳатдан меҳнатнинг хусусиятларига боғлиқ. Фойдалилик меҳнатнинг зарурий хусуятларидан биридир. Кошифий касбли – ҳунармадларни фойдали меҳнат намоёндалари сифатида ҳурматлайди. Ҳунармандлилик давр, ҳаёт, билим ва ақлнинг ўзаро алоқадорлиги маҳсули деб қарайди.  Жамиятдаги ишлаб чиқаришга бўлган талаб ҳунармандчиликни шакллантиради ва нима зарурлигини англатади ва шу туфайли  яхшиликни вужудга келтиради, дейди. 

Ҳунар саховат эрур андин ўзгаси ҳама ҳеч, 

Агарчи ҳар иликнинг юз ҳурнар қилур изҳор
.

Бугунги кунда мақсадли меҳнат цивилизация шарти сифатида, унинг ҳаракатлантирувчи механизми вазифасини маънавий ахлоқий нормаларга кўра ташкиллаштириш  бутун жаҳонда ижтимоий тараққиётнинг муҳим омили сифатида қабул қилинган. Масалан, қисқа муддатда Япония, Хитой, Финландия, Ҳиндистон каби мамлакатларнинг табиий ва заҳира ресурслари камлиги ёки Ҳитой, Ҳиндистонда эса ресурларга нисбатан инсон сони кўплиги тараққиётига тўсиқ бўла олмади. Чунки, товар ва хизматлар ишлаб чиқариш қобилияти бу давлатларда юқори. Бу қобилият эса мақсадли меҳнат эҳтиёжи туфайли юзага келди. Креатив (яратиш) фикрловчи кишилар ҳеч кимнинг ҳаёлига келмаган усуллар, технологиялар билан мамлакат иқтисодиётини бойитди, соғлиқни сақлаш, туризмни, умуман жамиятнинг барча соҳаларини инновацияга асосланган ҳолда ривожлантирди. Инсон капиталини меҳнат бозори талаблари асосида ривожлантиришга эътибор берган  бу каби мамлакатлар мураккаб ва турли маҳсулотлари билан жаҳон иқтисодий тизимида  етакчиликка эришди. Инсонни ихтиёрий фаолият, яъни кўнгилли ишга чорловчи истакнинг негизида ҳар бир кишига хос бўлган шахсий ва ижтимоий хислат ва фазилатлар ётади. Жумладан, бошқаларга наф келтириш, ўзини намоён қилиш ва яратиш истаги кишини фаолликка етаклайди.

Ўз меҳнатсеварлик қобилияти билан  бугун тараққий этган мамлакатлар ичида етакчилик қилаётган Япония ҳалқининг меҳнатга муносабат тамойиллари ҳам аксиологик мазмунга эга. Масалан, ўқитувчиларнинг ўз фаолиятларига бўлган юксак ахлоқий муносабати. Японияда ҳам ўқитувчи асосан жамиятнинг ижтимоий топшириғини бажаради. Фарқли ўлароқ мазкур топшириқ ижроси ниҳоятда катта диққат-эътибор ва юксак даражадаги маъсулият, касбга садоқат ва ҳурмат, интизом ва шахсий ибрат, дахлдорлик ва миллатпарварлик, профессионал педагогик меҳнат ва илмий салоҳият билан амалга оширилади. Педагоглар ўз маҳоратларини узлуксиз ошириб боришга, ҳозирги куннинг юксак талабларига мос замонавий билим ва тажрибаларни ўзлаштиришга, ижодий, креатив ва прагматик меҳнат қилишга интиладилар. Улар педагогик тизимда белгиланган, мақсадга тўғри келадиган ўқув-тарбиявий жараён мазмунини ўқув дастури бўйича чуқур эгаллайди ва бу жараённинг иштирокчиси бўлган талабанинг таълим мазмуни ва тарбия таъсирини қай даражажа эгаллаётганини энг мақбул усуллар билан билан доимо назорат қилиб боради. 
Хулоса
· баркамол инсоний жамиятнинг қарор топиши ахлоқий қадриятларга асосланади;
· ахлоқий қадриятлар ўз табиатига кўра ижтимоий бўлиб, кишилар ўртасидаги эзгулик муносабатларни тартибга солишда алоҳида аҳамиятга эга;

· ахлоқий қадриятларга оид манбаларни, ўгит ва ҳикматларни мудом ўрганиш  асносида ўз хулқидаги иллатларни ислоҳ қилиш;

· турли инсонлар, ижтимоий гуруҳ ва қатламлар ўртасидаги муносабатларни ахлоқий тартибга солиш, уларни умуммуштарак мақсад сари йўналтириш;

· ҳаёт мазмунининг устувор мақсадларини аниқлаш, уларни амалга оширишга инсонларни ахлоқан  йўналтириш, инсонларнинг ўзаро ишонч ва қадрлаш кўникмаларини ривожлантиришга  эришиш;

· умуминсоний манфаатларининг устуворлиги асосида ижтимоий ахлоқий муносабатларни  узлуксиз такомиллаштриб бориш, янги усуллар, услублар, тамойилларни татбиқ этиш;

· салбий омиллар ва муаммоли ҳолатларини бартараф этиш йўлларини қидириш, ўзаро келишув, муросага эришув;

· миллий-маданий мерос, урф-одат ва қадриятларни асраб-авайлаш, ривожлантириш, унинг янгиланиб боришини амалда таъминлаш;

